ინფორმაცია 
„საქართველოს 2024 წლის სახელმწიფო ბიუჯეტის შესახებ“ საქართველოს კანონის პროექტის, 2023 წლის სახელმწიფო ბიუჯეტის შესრულების მიმდინარეობის შესახებ“ საქართველოს მთავრობის მოხსენებასა და „ქვეყნის ძირითადი მონაცემები და მიმართულებები 2024-2027 წლებისათვის“ დოკუმენტის გადამუშავებულ ვარიანტებზე საქართველოს პარლამენტის საფინანსო-საბიუჯეტო კომიტეტის რეკომენდაციების გათვალისწინების შესაძლებლობის შესახებ

	№
	რეკომენდაცია
	რეკომენდაციის გათვალისწინების შესაძლებლობა

	1
	ბიუჯეტის პროექტით წარმოდგენილ საპროგნოზო მაჩვენებლებთან შედარებით შესაძლებელია ბიუჯეტში შემოსავლების, მათ შორის, საგადასახადო შემოსავლების სახით დამატებითი ფულადი სახსრების აკუმულირება, რაზედაც ასევე, დადებითი გავლენა შეიძლება იქონიოს მიმდინარე წლის პირველი რვა თვის (საშუალო ეკონომიკური ზრდა 7%-ია, წლიური მოსალოდნელი მაჩვენებელი 6.5%-ია) ეკონომიკური აქტივობის ტენდენციის წლის ბოლომდე შენარჩუნებამ.
	გათვალისწინებულია
2023 წლის 9 თვის საშუალო ეკონომიკური ზრდის საშუალო მაჩვენებელი შეადგენს 6,8%-ს, შესაბამისად მიმდინარე წელს წლიური ეკონომიკური ზრდის 6,5%-იანი პროგნოზი არ შეიცვლება ჩაითვალოს პესიმისტურ მაჩვენებლად და ამ ეტაპისთვის მისი კორექტირება არამიზანშეწონილია.
მიუხედავად ზემოაღნიშნულისა, რეკომენდცია გათვალისწინებულია და ბიუჯეტის ადამუშავებულ ვარიანტში ნაერთი ბიუჯეტის საგადასახადო შემოსავლები გაზრდილია 700,0 მლნ ლარით, საიდანაც დამატებით 300,0 მლნ ლარის მობილიზება განხორციელდება არსებული კანონმდებლობის ფარგლებში საფინანსო სექტორის მოგების გადასახადის სახით, ხოლო 400,0 მლნ ლარის მობილიზება პროგნოზირებულია სათამაშო ბიზნესის დაბეგვრის საგადასახადო განაკვეთების დაგეგმილი ცვლილებებით.

	2
	საქართველოს პარლამენტში ინიცირებულია ისეთი კანონპროექტები, როგორიც არის „საქართველოს სისხლის სამართლის საპროცესო კოდექსში ცვლილების შეტანის შესახებ“(N07-3/357; 27.09.2023) და „არასრულწლოვანთა მართლმსაჯულების კოდექსში ცვლილების შეტანის შესახებ“(N07-3/107; 02.09.2021). ასევე, მიმდინარეობს მუშაობა საქართველოს კანონის პროექტზე „შინაურ ბინადარ ცხოველთა შესახებ“, რომლის ინიცირება იგეგმება უახლოეს მომავალში. აღნიშნული კანონების ძალაში შესვლის შემდეგ საჭირო იქნება გარკვეული თანხები, რომლის ოდენობის განსაზღვრისა და 2024 წლის სახელმწიფო ბიუჯეტში გათვალისწინების მიზნით, მიზანშეწონილია დაინტერესებულ მხარეებთან კონსულტაციები. 
	გათვალისწინებულია
აღნიშნულ საკანონმდებლო ინიციატივებთან დაკავშირებით დამატებითი კონსულტაციები იქნა გამართული შესაბამის მხარჯავ დაწესებულებებთან. გასათვალისწინებელია, რომ ახალი რეგულაციების ნაწილი ძალაში შედის ეტაპობრივად და შესაბამისად, მათი სრული ხარჯი არ იქნება საჭირო 2024 წელს. საკანონმდებლო ცვლილებებით გამოწვეული დამატებითი ხარჯები 2024 წლის განმავლობაში დაფინანსდება შესაბამისი მხარჯავი დაწესებულებებისთვის დამტკიცებული ასიგნებების ფარგლებში.

	3
	მოქმედი კანონმდებლობის შესაბამისად, საქართველოს პარლამენტის და მის დაქვემდებარებაში არსებული ჰერალდიკის სახელმწიფო საბჭოს, საქართველოს ეროვნული ბიბლიოთეკისა და კვლევითი ცენტრის, ასევე, სახელმწიფო აუდიტის სამსახურისა და ცენტრალური საარჩევნო კომისიის ბიუჯეტის პროექტების საქართველოს პარლამენტის მიერ განსაზღვრისას გათვალისწინებული არ იყო საჯარო სამსახურში ხელფასის 10% ით ზრდა. ხელფასის 10%-იანი მატება უნდა განხორციელდეს ამ ორგანიზაციებშიც და მოხდეს ბიუჯეტში ასახვა. ამასთან, არჩევნების ელექტრონული საშუალებების გამოყენებით ჩატარებასთან დაკავშირებით გამოვლინდა დამატებითი თანხის საჭიროება. მთლიანობაში საქართველოს ცენტრალური საარჩევნო კომისიის 2024 წლის ბიუჯეტში დამატებით გასათვალისწინებელია 27 516.0 ათასი ლარი, საიდანაც 4 707 ათასი ლარი მიიმართება შრომის ანაზღაურების მატებაზე, ხოლო 22 809 ათასი ლარი არჩევნების ელექტრონული საშუალებების გამოყენებასთან დაკავშირებული ხარჯებია; (აღნიშნული ორგანიზაციების შესახებ დეტალური ინფორმაცია დანართების სახით დასკვნას თან ერთვის).
	გათვალისწინებულია 
თითოეული უწყების შემთხვევაში დამატებულია მათთან კონსულტაციების შედეგად გამოკვეთილი საჭირო ხარჯი.

	4
	რეგიონებში სრულყოფილი ინფრასტრუქტურისა და მუნიციპალიტეტების გაძლიერების უზრუნველსაყოფად, კომიტეტს მიზანშეწონილად მიაჩნია „საქართველოს რეგიონებში განსახორციელებელი პროექტების ფონდის“ ოდენობის გაზრდა. გასათვალისწინებელია, რომ აღნიშნული ფონდისთვის დამატებითი რესურსების გამოყოფას ითხოვს პრაქტიკულად ყველა მაჟორიტარი პარლამენტის წევრი და პარლამენტის კომიტეტები.
	გათვალისწინებულია
ბიუჯეტის გადამუშავებულ ვარიანტში საქართველოს რეგიონებში განსახორციელებელი პროექტების ფონდის მოცულობა გაზრდილია 50,0 მლნ ლარით.

	5
	მნიშვნელოვანია, რომ გათვალისწინებული იქნეს თანხები საქართველოს სხვადასხვა რეგიონში გაზიფიცირებისა და მოსახლეობისთვის გაზის მიწოდების ხელმისაწვდომობის უზრუნველყოფად.
	გათვალისწინებულია
საქართველოს მთავრობის განკარგულებების შესაბამისად დაგეგმილი გაზიფიცირების სამუშაოები დაფინანსდება გაზის ტრანსპორტირების კომპანიაში აკუმულირებული სახსრებით.

	6
	მიმდინარე წლის იანვრიდან გაზრდილია ვეტერანთა სოციალური გასაცემლის ოდენობა, თუმცა მათი მატერიალურ-სოციალური მდგომარეობის გათვალისწინებით კომიტეტს მიზანშეწონილად მიაჩნია აღნიშნული გასაცემლის ოდენობის გაზრდა.
ამასთან, სსიპ - ვეტერანების საქმეთა სახელმწიფო სამსახურს ვეტერანთა მატერიალურ-სოციალური მდგომარეობის გაუმჯობესების მიზნით წარმოდგენილი აქვს ღონისძიებების გეგმა, რომლის დასაფინანსებლად მათი შეფასებით საჭიროა დამატებით 3.5 მლნ ლარი. წარმოდგენილი გეგმა ეხება საკადრო პოლიტიკის გაუმჯობესებას, ვეტერანთა სამეწარმეო საქმიანობაში ჩართვის ხელშეწყობას, სოციალურად შეჭირვებული ვეტერანების საცხოვრებელი პირობების გაუმჯობესებას, ჯანმრთელობისა და სოციალური საკითხების მოგვარებას. მიზანშეწონილია ვეტერანების საქმეთა სახელმწიფო სამსახურთან კონსულტაციები, რათა შესაძლებლობის ფარგლებში მაქსიმალურად მოხდეს აღნიშნული საკითხების გათვალისწინება.
	გათვალისწინებულია ნაწილობრივ

სსიპ - ვეტერანთა საქმეების დეპარტამენტის დაფინანსება გაზრდილია 1,0 მლნ ლარით.

რაც შეეხება ვეტერანთა ყოველთვიური გასაცემლის ზრდას, ამ ეტაპზე გათვალისწინებული არ არის, თუმცა ბიუჯეტის საბოლოო ვარიანტის წარმოდგენამდე დამატებით განხორციელდება აღნიშნული საკითხის განხილვა.


	7
	საქართველოს კანონმდებლობით 2021 წლიდან მოქმედებს პენსიის ზრდის ინდექსაციის წესი, რომლის შესაბამისად ეკონომიკურ პარამეტრებზე (ეკონომიკური ზრდა და ინფლაცია) დაყრდნობით ყოველწლიურად ხდება პენსიის გადაანგარიშება და მატება. კომიტეტს მიზანშეწონილად მიაჩნია, რომ იგივე მეთოდოლოგიით (ინდექსაციის წესით) მოხდეს პენსიის/კომპენსაციის გაანგარიშება პენსიონერების იმ ნაწილისთვის, რომელთა კომპენსაციის მაქსიმალური ზღვარი კანონით განისაზღვრა 2005 წელს (560 ლარი) და მას შემდეგ არ შეცვლილა.
	გათვალისწინებულია
სახელმწიფო პენსიის მსგავსად ინდექსაციის პრინციპები უნდა დარეგულირდეს შესაბამისი კანონით, თუმცა ბიუჯეტის გადამუშავებული ვარიანტში ასახულია თანხები ერთის მხრივ 560 ლარიანი ზღვრის 1000 ლარამდე გაზრდისთვის, ასევე პოლიციელების და ჯარისკაცების (და მათ მსგავსად დაანგარიშებული კომპენსაციების) კომპენსაციების ფორმულაში, ნამსახურების თითოეულ წელზე გათვლილი თანხის საშუალოდ 20%-ით ზრდისთვის.

	8
	საქართველოს კანონმდებლობით საქართველოს ტერიტორიული მთლიანობისათვის, თავისუფლებისა და დამოუკიდებლობისათვის, ასევე, სამსახურებრივი მოვალეობის შესრულებისას დაღუპულთა ან მიღებული ჭრილობების შედეგად გარდაცვლილთა ოჯახის წევრებს ეძლევათ კომპენსაცია, რომელიც 2015 წლიდან შეადგენს 1 000 ლარს. ამ წლების განმავლობაში აღნიშნული თანხა არ შეცვლილა, მიუხედავად იმისა, რომ მნიშვნელოვანად არის გაზრდილი ინფლაცია. მიზანშეწონილია, მოხდეს ამ კომპენსაციის ოდენობის გადახედვა ზრდის მიმართულებით. აღნიშნული წინადადება ასახული იყო 2023 წლის სახელმწიფო ბიუჯეტის შესახებ კანონპროექტზე კომიტეტის დასკვნაში.
	გათვალისწინებულია
ბიუჯეტის გადამუშავებულ ვარიანტში გათვალისწინებულია თანხა აღნიშნული კომპენსაციის 1000 ლარიდან 1200 ლარამდე ზრდის დასაფინანსებლად.

	გენდერული თანასწორობის კიდევ უფრო გაუმჯობესებისა და ხელშეწყობის მიზნით, მიზანშეწონილია გენდერული თემა მაქსიმალურად იყოს გათვალისწინებული შესაბამის საბიუჯეტო პროგრამებში.
	გათვალისწინებულია ნაწილობრივ
ამ ეტაპზე რთულია გამოიყოს თითოეული პროგრამის ფარგლებში გენდერული თანასწორობის კუთხით დაგეგმილი ღონისძიებები, თუმცა სამინისტროებს მიეცათ რეკომენდაცია ერთის მხრივ გაზარდონ მსგავსი მიმართულებით აქტივობები და მეორეს მხრივ ეს ატივობები ეტაპობრივად სრულყოფილად აისახოს პროგრამების აღწერებსა და შედეგებში, ასევე თითოეული სამინისტროს საშუალოვადიან სამოქმედო გეგმებში.

	10
	სახელმწიფოს მიერ ხორციელდება სახელმწიფო გასაცემლების გაცემა 9 აპრილის დაზარალებულთა ოჯახის წევრებსა და 9 აპრილის შშმ პირებზე (44 ლარი), ასევე, 9 აპრილის მონაწილეებზე (22 ლარი), რომელიც წლების განმავლობაში არ გაზრდილა. საბიუჯეტო განხილვების დროს საქართველოს პარლამენტის წევრების მიერ არაერთხელ გაჟღერდა წინადადება აღნიშნული სახელმწიფო გასაცემლის გაზრდის თაობაზე. კომიტეტს მიზანშეწონილად მიაჩნია მისი ოდენობის გაზრდა.
	გათვალისწინებულია
გადამუშავებული ბიუჯეტი ითვალისწინებს თანხებს საყოფაცხოვრებო სუბსიდიის გაზრდის მიზნით, კერძოდ 7 ლარიანი სუბსიდიის ზრდა გათვალისწინებულია 40 ლარამდე, 22 ლარიანი სუბსიდია გაიზრდება 60 ლარამდე, ხოლო 44 ლარიანი სუბსიდია - 80 ლარამდე.

	სოციალური დახმარების მიმღებთა ერთ-ერთ კატეგორიას წარმოადგენენ პოლიტიკური რეპრესიების მსხვერპლად აღიარებული პირები, კომიტეტს მიზანშეწონილად მიაჩნია აღნიშნული გასაცემელის ოდენობის გაზრდა.
	გათვალისწინებულია
7 ლარიანი საყოფაცხოვრებო სუბსიდიის მიმღებთა უდიდეს ნაწილს წარმოადგენს პოლიტიკური რეპრესიების მსხვერპლად აღიარებული პირების ოჯახის წევრები და მათთვის სუბსიდიის მოცულობა 7 ლარიდან იზრდება 40 ლარამდე.

	12
	საქართველოს პარლამენტში საბიუჯეტო განხილვებისას აქტიურად მიმდინარეობდა მსჯელობა სკოლებში ბავშვთა უფასო კვების თაობაზე. ამ საკითხზე მუშაობის მზაობას გამოთქვამს საქართველოს მთავრობაც. მიუხედავად იმისა, რომ ამ მიმართულებით საჭიროა მნიშვნელოვანი ოდენობის ფინანსური რესურსი, საქართველოს პარლამენტის წევრების დიდი ნაწილი თვლის, რომ ქვეყნის მაკროეკონომიკური და ფისკალური პარამეტრების გათვალისწინებით უკვე შესაძლებელია დაიწყოს მუშაობა შესაბამის პროგრამაზე. ეს პროგრამა 2024 წელს სრულად ვერ ამოქმედდება, მაგრამ შესაძლებელია ერთობლივი კოორდინაციით გადაიდგას ქმედითი ნაბიჯები პროგრამის დასაწყებად.
	ამ ეტაპზე არ არის გათვალისწინებული
საჯარო სკოლებში ბავშვების კვებით უზრუნველყოფა მნიშვნელოვანი საკითხია, თუმცა აღსანიშნავია რომ სრულყოფილი კვებით უზრუნველყოფისთვის საჭირო ინფრასტრუქტურა ამ ეტაპზე საჯარო სკოლებში არ არსებობს. აქვე გასათვალისწინებელია, რომ მსგავსი შინაარსის პროგრამის დაწყება ვერ განხორციელდება საპილოტედ, მხოლოდ იმ სკოლებში, სადაც შესაბამისი ინფრასტრუქტურა არსებობს.
მიუხედავად ზემოაღნიშნულისა, საქართველოს მთავრობა ამ მიმართულებით მაქსიმალურად გააქტიურებს ძალისხმევას და 2024 წლის განმავლობაში გადადგამს ქმედით ნაბიჯებს მომდევნო წლებში საჯარო სკოლებში კვების უზრუნველყოფის მიზნით.

	13
	არსებული გეოპოლიტიკური მდგომარეობის გათვალისწინებით მნიშვნელოვანია თავდაცვის დაფინანსების მაქსიმალური ზრდა, თუმცა ამან არ უნდა გამოიწვიოს ბიუჯეტის დეფიციტის გაზრდა.
	გათვალისწინებულია
თავდაცვისა და უსაფრთხოების მიმართულებით ბიუჯეტის გადამუშავებულ ვარიანტში დაფინანსება გაზრდილია, მათ შორის თავდაცვის სამინისტროსთვის გამოყოფილია დამატებით 10,0 მლნ ლარი.

	მიზანშეწონილია, საგზაო ინფრასტრუქტურის გაუმჯობესებისა (კოდი 25 02) და წყალმომარაგების ინფრასტრუქტურის აღდგენარეაბილიტაციის (კოდი 25 04) მიმართულებებით შესაძლებლობის ფარგლებში გამოიყოს დამატებთი ასიგნებები.
	გათვალისწინებულია ნაწილობრივ
საგზაო ინფრასტრუქტურის გაუმჯობესების მიმართულებით განხორციელდა პროექტებს შორის თანხების გადანაწილება, რის შედეგადაც ყველა მიმდინარე პროექტი დაფინანსდება სრულყოფილად.
რაც შეეხება წყალომარაგების მიმართულებით (25 04), ბიუჯეტის გადამუშავებულ ვარიანტში დამატებით გამოყოფილია 20,0 მლნ ლარი.

	15
	საქართველოს პარლამენტში ბიუჯეტის პროექტის განხილვებისას გამოითქვა მოსაზრება პენიტენციური სისტემის მართვისა და ბრალდებულთა/მსჯავრდებულთა ყოფითი პირობების გაუმჯობესების პროგრამის დაფინანსების ზრდის საჭიროებაზე. მიზანშეწონილია დამატებითი კონსულტაციები აღნიშნული პროგრამის დაფინანსების ზრდის საჭიროების, მიზნობრიობისა და ოდენობის დასაზუსტებლად.
	გათვალისწინებულია
შესაბამის სამინისტროსთან დამატებითი კონსულტაციების საფუძველზე, ბიუჯეტის გადამუშავებულ ვარიანტში სასჯელაღსრულების დეპარტამენტისთვის დამატებით გამოიყო 3,0 მლნ ლარი.

	16
	ბიოწარმოების მიმართულების აქტუალობიდან და საერთაშორისო ბაზარზე მოთხოვნიდან გამომდინარე, მნიშვნელოვანია ბიოწარმოების ხელშეწყობის პროგრამის ბიუჯეტის პროექტით წარმოდგენილი დაფინანსების ზრდა.
	გათვალისწინებულია
ბიოწარმოების ხელშეწყობის პროგრამის დაფინანსება გაორმაგდა და გადამუშავებულ ვარიანტში შეადგენს 1,0 მლნ ლარს.

	17
	მნიშვნელოვანია ეტაობრივად დაიწყოს მუშაობა რეგიონებში არსებული უმაღლესი სასწავლებლების ინფრასტრუქტურის გაუმჯობესების მიზნით და ამ მიმართულებით უმაღლესი სასწავლებლებთან ერთად მოძიებულ იქნას შესაბამისი დამატებითი რესურსები.
	გათვალისწინებულია
უმაღლესი საგანმანათლებლო დაწესებულებების ინფრასტრუქტურის გაუმჯობესების მიზნით გამოყოფილია 15,0 მლნ ლარი. გარდა ამისა, ბიუჯეტის გადამუშავებულ ვარიანტში რეგიონებში არსებული უმაღლესი საგანმანათლებლო დაწესებულებების მხარდაჭერის მიზნით დამატებით გამოიყო 1,9 მლნ ლარი.

	18
	ქვეყანაში არსებული დემოგრაფიული ვითარების გათვალისწინებით მნიშვნელოვანი და აუცილებელია ამ მიმართულების პროგრამების დაფინანსების ოდენობების განსაზღვრისა და ამ რესურსების გამოყენების (ხარჯვის) მექანიზმის დახვეწა-დაზუსტება.
	გათვალისწინებულია ნაწილობრივ
ბიუჯეტის გადამუშავებულ ვარიანტში გამოიყო 25,0 მლნ ლარი, რომელიც მოხმარდება უსახლკარო მრავალშვილიანი ოჯახებისთვის საცხოვრებელი სახლების შეძენას.

	19
	რამდენადაც სოფლად არსებული ამბულატორიები სათანადოდ ვერ პასუხობენ მოთხოვნებს, მნიშვნელოვანია მოხდეს მათი რეაბილიტაცია და აღჭურვა და შესაბამისი რესურსი გათვალისწინებულ იქნეს 2024 წლის ბიუჯეტში.
	გათვალისწინებულია
2024 წლის ბიუჯეტში, სამედიცინო დაწესებულებების რეაბილიტაციისა და აღჭურვის მიმართულებით გამოყოფილია 90,0 მლნ ლარზე მეტი, საიდანაც დაგეგმილია 100-მდე პირველადი ჯანდაცვის დაწესებულების სარეაბილიტაციო სამუშაოების დაფინანსება.

	20
	ონკოლოგიური დაავადებების პრევენციის მიზნით აუცილებელია შესაბამისი ღონისძიებების გატარება, რაც საბოლოოდ მნიშვნელოვნად შეამცირებს დაგვიანებულ მიმართვიანობას და ონკოლოგიაზე დანახარჯებს.
	გათვალისწინებულია
საყოველთაო ჯანდაცვის პროგრამის ფარგლებში დაგეგმილია ონკოლოგიური დაავადებების ადრეული დიაგნოსტიკის მიზნით მაღალტექნოლოგიური კვლევების დაფინანსების დაწყება.

	21
	მიზანშეწონილია გაფანტული სკლეროზის, როგორც მედიკამენტებით, ისე მაღალტექნოლოგიური კვლევების დაფინანსება მთელი საქართველოს მასშტაბით
	გათვალისწინებულია ნაწილობრივ
ჯანდაცვის სამინისტროსთვის გათვალისწინებული ასიგნებების ფარგლებში განხორციელდება შესაბამისი მედიკამენტების შესყიდვა და მათი მიწოდება პაციენტებისთვის მთელი საქართველოს მაშტაბით.

	22
	ბიუჯეტის პროგრამული ფორმატის შემდგომი დახვეწისა და გაუმჯობესების მიმართულებით საჭიროა მხარჯავი დაწესებულებების მეტი ძალისხმევა. მნიშვნელოვანია, საქართველოს მთავრობამ გააქტიუროს მუშაობა მხარჯავ დაწესებულებებთან პროგრამული ფორმატით ბიუჯეტის დაგეგმვის სრულყოფის მიმართულებით.
	გათვალისწინებულია
საქართველოს ფინანსთა სამინისტრო, საჯარო ფინანსების მართვის რეფორმის 2023-2026 წლების სტრატეგიის ფარგლებში, ახორციელებს შესაბამის ღონისძიებებს პროგრამული ბიუჯეტის გაუმჯობესების მიზნით. ევროკავშირის დაფინანსებით, მსოფლიო ბანკის პროექტის ფარგლებში ექსპერტები ჩართულები არიან სამინისტროების პროგრამული ბიუჯეტის გაუმჯობესებაში. პარალელურად მიმდინარეობს პროგრამული ბიუჯეტის მეთოდოლოგიის განახლება.  ამასთან, აღსანიშნავია, რომ 2022 წლიდან მხარჯავ დაწესებულებებს ბიუჯეტის მართვის ელექტრონული სისტემის (ebudget) მეშვეობით შესაძლებლობა აქვთ თავიანთი პროგრამები/ქვეპროგრამები დააკავშირონ პოლიტიკის კლასიფიკატორთან (მ.შ. გაეროს მდგრადი განვითარების მიზნები - SDGs, გენდერული თანასწორობა, კლიმატის ცვლილება და სხვა) და შესაბამისი ინფორმაცია ასახონ პროგრამული ბიუჯეტის დანართში. ამ მიმართულებითაც მიმდინარეობს აქტიური მუშაობა, მათ შორის ევროკავშირის, მსოფლიო ბანკის და გაეროს ქალთა ორგანიზაციის მხარდაჭერით, ასევე, კლიმატის ცვლილების ნაწილში საქართველოს გარემოს დაცვისა და სოფლის მეურნეობის სამინისტროს, ხოლო გენდერული თანასწორობის საკითხებში საქართველოს მთავრობის ადმინისტრაციის ადამიანის უფლებათა სამდივნოს კოორდინაციით. 

